ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը (նպատակը)
«Հայաստանի Հանրապետության 2024 թվականի պետական բյուջեում վերաբաշխում և փոփոխություն, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունումը պայմանավորված է պատերազմի հետևանքով քաղաքացիների կրած վնասները փոխհատուցելու անհրաժեշտությամբ և ուղղված է պատերազմի հետևանքների վերացմանը։
2. Ընթացիկ իրավիճակը և խնդիրները
1)  2020թ. հուլիսյան հրետակոծության արդյունքում մեծ վնաս է կրել Բերդ համայնքի Ներքին Կարմիր Աղբյուր գյուղում գտնվող Նվերա Գալստյանի հայրական տունը: 
ՀՀ կառավարության 23.07.2020թ. թիվ 1237-Ն, 06.08.2020թ. թիվ 1308-Ն, 17.12.2020թ. թիվ 2114-Ն և 04.03.2021թ. թիվ 308-Ն որոշումներով ՀՀ Տավուշի մարզպետի աշխատակազմին հատկացվել է ֆինանսական միջոցներ 2020թ.-ի հուլիսին Ադրբեջանի կողմից հրետակոծությունների հետևանքով ՀՀ Տավուշի մարզի սահմանամերձ Ներքին Կարմիրաղբյուր, Այգեպար և Չինարի բնակավայրերին հասցված վնասների վերացման, այդ թվում՝ վնասված տների վերականգնման/վերակառուցման, հանրակրթական ուսումնական հաստատությունների վերանորոգման աշխատանքների իրականացման նպատակով։ 
Հրետակոծության արդյունքում տան տեխնիկական վիճակը եղել է այնպիսին, որ այն ընթացիկ վերանորոգումով վերականգնման ենթակա չի եղել և չէր կարող համապատասխանել գործող շինարարական նորմատիվներին, իսկ խարխլված պատերի և առաստաղի վրա նոր տանիքի կառուցումը կլիներ անիրատեսական և անարդյունավետ: Հրետակոծության հետևանքով վնասված տների գույքագրման ընթացքում այն վնասված տների ցանկում վերոնշյալ պատճառով չի ներառվել:
Միաժամանակ այդ ընթացքում ժառանգությունը բացելու խնդիր է եղել և վեճ է առաջացել Նվերա Գալստյանի քույրերի և եղբոր միջև։ Այնուամենայնիվ հարցը լուծելու նպատակով քաղաքացուն պետական մարմինների տարբեր կառույցների կողմից արվել են մի քանի առաջարկություններ, որոնք նա մերժել է։ 
Ըստ ՀՀ Տավուշի մարզպետի աշխատակազմի կողմից ներկայացված տեղեկատվության (ամփոփ նախահաշվի)՝ քաղաքացու կրած վնասի վերականգնման համար անհրաժեշտ կլինի շուրրջ 10 630 հազ. դրամ։ Սակայն հաշվի առնելով, որ տան տեխնիկական վիճակն այնպիսին է, որ այն վերականգնման ենթակա չէ՝ սույն նախագծով նախատեսվում է հրետակոծության արդյունքում քաղաքացու կրած վնասի փոխհատուցման գումարը պայմանագրի հիման վրա տրամադրել Նվերա Գալստյանին։
2) 2022թ սեպտեմբերի 12-14-ը հայ-ադրբեջանական սահմանին ադրբեջանական ագրեսիայի հետևանքով վնասվել է ՀՀ Վայոց ձորի մարզի Ջերմուկ քաղաքի բնակիչ Ռիտա Աջամօղլյանի բնակելի տունը։ 
ՀՀ կառավարության 22.09.2022թ. N 1468-Ն որոշմամբ ՀՀ Գեղարքունիքի, Սյունիքի և Վայոց ձորի մարզերին հատկացվել է 50.0-ական մլն. ՀՀ դրամ 2022 թվականի սեպտեմբերի 12-14-ը Ադրբեջանի կողմից հրետակոծված բնակավայրերի տեղահանված բնակիչներին դրամական օգնություն տրամադրելու նպատակով՝ առաջին անհրաժեշտության խնդիրների լուծման և վնասված շենքերի ու շինությունների վերականգնման համար։
Ջերմուկի համայնքային հանձնաժողովի կողմից իրականացվել է 2022թ սեպտեմբերի 12-14-ը հայ-ադրբեջանական սահմանին ադրբեջանական ագրեսիայի հետևանքով վնասված շենքերի, շինությունների և բնակելի տների վնասների նախնական գնահատում։ Համաձայն վնասի գնահատման ակտի՝ քաղաքացու վնասի չափը կազմում է 10.0 մլն. դրամ։
2022թ սեպտեմբերի 12-14-ը հայ-ադրբեջանական սահմանին ադրբեջանական ագրեսիայի հետևանքով վնասված շենքերի, շինությունների և բնակելի տների սեփականատերերի հետ կազմակերպվել է հանդիպում, որին Ռիտա Աջամօղլյանը չի մասնակցել: Վնասների հատուցման վերաբերյալ քննարկումից հետո ՀՀ Վայոց ձորի մարզպետի աշխատակազմը յուրաքանչյուր ֆիզիկական անձի հետ՝ համաձայն համայնքի կողմից ներկայացված ցանկի կնքել է համաձայնագիր՝ պատճառված վնասի հատուցման վերաբերյալ: Ռիտա Աջամօղլյանի հետ հնարավոր չի եղել կապ հաստատել և վնասի փոխհատուցման համաձայնագիր կնքել, քանի որ վերջինս բացակայել է ՀՀ-ից։ 
Վերոնշյալ Կառավարության որոշմամբ ՀՀ Վայոց ձորի մարզպետի աշխատակազմին հատկացված 50.0 մլն դրամից 17.0 մլն դրամը վերաբաշխվել և հատկացվել է ՀՀ Գեղարքունիքի մարզպետի աշխատակազմին (ՀՀ կառավարության 22.12.2022թ. N 2042-Ն որոշում)՝ մարզի բնակելի անհատական տներին պատճառված վնասների վերականգնման նպատակով։
ՀՀ Վայոց ձորի մարզպետի աշխատակազմը 12.09.2023թ. N 01/06.3/6298-2023 գրությամբ դիմել է ՀՀ տարածքային կառավարման և ենթակառուցվածքների նախարարություն դիրքորոշում ստանալու նպատակով։
Հաշվի առնելով, որ համաձայն Ջերմուկ համայնքի ղեկավարի կողմից ներկայացված տեղեկատվության՝ քաղաքացին սեփական միջոցներով արդեն իսկ վերացրել է ագրեսիայի հետևանքները՝ սույն նախագծով նախատեսվում է փոխհատուցման գումարը պայմանագրի հիման վրա տրամադրել Ռիտա Աջամօղլյանին։
1004. Ոռոգման համակարգի առողջացում ծրագրի, 12002. Գերմանիայի զարգացման բանկի աջակցությամբ իրականացվող Ախուրյան գետի ջրային ռեսուրսների ինտեգրված կառավարման փուլ 1 ծրագրով Ջրաձոր գյուղի վերաբնակեցման համար ենթակառուցվածքների և բնակելի տների կառուցում միջոցառման շրջանակներում 2024 թվականին նախատեսված է Նոր Ջրաձոր գյուղի կառուցման շինարարական աշխատանքերի մեկնարկման համար անհրաժեշտ կանխավճարի գումարը։ Սակայն նոր գյուղի նախագծահետազոտական և փորձաքննության փուլերը նախատեսվածից ավելի ժամանակատար էին և հաշվի առնելով նաև մեկնարկելիք մրցութային գործընթացի տևողության հանգամանքը առաջարկում ենք միջոցառումից նվազեցնել 20,630․0 հազ․ դրամ։ Հարկ է նշել, որ հետագայում գումարի վերականգնման անհրաժեշտություն չի առաջանա։
3. Կարգավորման նպատակը և բնույթը
 	Նախագծի կարգավորման նպատակը քաղաքացիների կրած վնասների փոխհատուցումն է և ուղղված է պատերազմի հետևանքների վերացմանը։
4. Նախագծի մշակման գործընթացում ներգրավված ինստիտուտները և անձինք
Նախագծի մշակումն իրականացվել է ՀՀ տարածքային կառավարման և ենթակառուցվածքների նախարարության կողմից։
5. Իրավական ակտի կիրառման դեպքում ակնկալվող արդյունքը
Նախագծի ընդունմամբ ակնկալվում է փոխհատուցել քաղաքացիների կրած վնասները։ 
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չի առաջանա:
7. Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին
Նախագծի ընդունմամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	Որոշման նախագիծը կապված է Հայաստանի Հանրապետության կառավարության 2021 թվականի օգոստոսի 18-ի N 1363-Ա որոշմամբ հաստատված Կառավարության 2021-2026թթ ծրագրի «6. Ինստիտուցիոնալ զարգացում» գլխի «6.6. Տարածքային կառավարում և տեղական ինքնակառավարում» բաժնի «Տարածքային համախմբվածության բարձր մակարդակի ապահովում՝ հատուկ ուշադրություն դարձնելով սահմանամերձ տարածքներին՝ անցում կատարելով սոցիալական աջակցության մեխանիզմներից դեպի տնտեսական զարգացման մեխանիզմների ներդրմանը» հետ:

